
MOLTAÍ

Iarrann an Coiste um Thalmhaíocht agus um Fhorbairt Tuaithe ar an gCoiste um Buiséid, mar 
an coiste atá freagrach, na moltaí seo a leanas a ionchorprú ina thairiscint i gcomhair rúin:

1. á mheabhrú, faoi rialacha idirthréimhseacha an chomhbheartais talmhaíochta (CBT), go 
leanfar ar aghaidh le bearta an Chiste Eorpaigh um Ráthaíocht Talmhaíochta (CERT) 
agus an Chiste Eorpaigh Talmhaíochta um Fhorbairt Tuaithe (CETFT) in 2022 faoi 
rialacha chreat 2014-2020 go dtí go gcuirfear CBT athchóirithe chun feidhme in 2023; á 
thabhairt chun suntais a thábhachtaí atá bearta idirthréimhseacha CBT chun an bhearna 
a líonadh i dtreo an bhunúis dlí nua agus iad, ag an am céanna, ag rannchuidiú le 
cuspóirí an Chomhaontaithe Ghlais don Eoraip a bhaint amach, lena ráthófar aistriú 
rianúil agus comhchuí chuig na forálacha nua, lena dtabharfar deimhneacht dhlíthiúil 
d’earnáil na talmhaíochta agus lena gcoimirceofar an creat dlíthiúil maidir le cistiú agus 
cobhsaíocht eacnamaíoch feirmeacha Eorpacha; ag tarraingt aird ar an ngá atá ann 
clabhsúr rathúil a chur ar chláir 2014-2020 de réir a chéile leis na híocaíochtaí deiridh i 
dtaca leis na gealltanais nár úsáideadh; á chur in iúl gur geal léi atreisiú CETFT le EUR 
5,7 billiún ó Ionstraim Théarnaimh an Aontais Eorpaigh (NGEU) in 2022; á mheabhrú 
go mbeidh cistí NGEU ar fáil mar ioncam sannta seachtrach nach mbeidh faoi réir an 
nós imeachta bhuiséadaigh bhliantúil; á thabhairt chun suntais go bhfuil tacaíocht ó 
NGEU do ghníomhaithe áitiúla ríthábhachtach do théarnamh feirmeoirí agus limistéar 
tuaithe ó thionchar na paindéime agus, ní hamháin sin, ach go bhfuil sí bunriachtanach 
freisin le haghaidh spriocanna uaillmhianacha comhshaoil an Aontais, athléimneacht an 
chórais talmhaíochta maidir le cuspóirí nua straitéiseacha na bithéagsúlachta agus ‘ón 
bhfeirm go forc’ a bhaint amach, mar aon le cuspóirí na Físe Fadtéarmaí um Fhorbairt 
na Limistéar Tuaithe sa chéad chéim dá cur chun feidhme; á thabhairt chun suntais, dá 
bhrí sin, gur gá CETFT láidir agus oibriú gasta chistí NGEU in 2022, agus gealltanais 
an Aontais ón ionstraim nua théarnaimh sin á gcur san áireamh;

2. á thabhairt le fios go dtacóidh CBT athchóirithe agus nuachóirithe leis an aistriú i dtreo 
earnáil talmhaíochta atá go hiomlán inbhuanaithe agus le limistéir thuaithe dhinimiciúla 
a fhorbairt, i gcomhréir le cuspóirí uaillmhianacha an Chomhaontaithe Ghlais don 
Eoraip agus na straitéisí gaolmhara, eadhon straitéisí ‘ón bhfeirm go dtí an forc’ agus na 
bithéagsúlachta;

3. á chur in iúl gur geal léi na cistí téarnaimh atá dírithe ar thacaíocht a thabhairt 
d’oibreoirí agraibhia agus iarrachtaí á ndéanamh acu oiriúnú don athrú aeráide agus 
táirgí inbhuanaithe áitiúla a chur ar fáil do thomhaltóirí Eorpacha; á chur i bhfáth gur gá 
aird ar leith a thabhairt ar na táirgí agraibhia ar ardchaighdeán is mó a bhuail géarchéim 
COVID-19;

4. á iarraidh ar an gCoimisiún agus ar na Ballstáit díriú in 2022 ar thionscadail lena 
gcoimirceofar poist atá san earnáil talmhaíochta cheana agus lena gcruthófar poist 
ardcháilíochta le cearta saothair, pá agus dálaí oibre cobhsaí agus rialaithe, chun an 
bhochtaineacht agus an t-eisiamh sóisialta i limistéir thuaithe a chomhrac go 
héifeachtach agus go géarchúiseach;

5. ag tabhairt dá haire gurb ann do EUR 54 117 milliún i ngealltanais agus EUR 55 859 
milliún in íocaíochtaí don talmhaíocht; ag tabhairt aird ar shainordú na Comhairle agus 

an easpa ciorruithe breise ar an dréachtbhuiséad ón gCoimisiún; á iarraidh, mar sin féin, 
go méadófaí an buiséad, i bhfianaise líon na ndúshlán a bhí roimh an earnáil agraibhia 
in 2021 agus ar gá dul i ngleic leo fós in 2022; á chur in iúl gur geal léi go soláthróidh 
Ceannteideal 3 – acmhainní nádúrtha agus an comhshaol - tuairim is leath de na 
hacmhainní buiséid iomlána atá curtha i leataobh chun dul i ngleic leis an athrú aeráide 
sa tréimhse 2021-2027; á chur i bhfáth go bhfuil leithreasuithe faoin gceannteideal sin 
curtha i leataobh d’infheistíochtaí in earnáil talmhaíochta agus muirí inbhuanaithe, lena 
bhféachtar le soláthairtí bia sábháilte agus ardchaighdeáin a áirithiú trí chuspóirí 
nuashonraithe an bheartais talmhaíochta agus mhuirí a ghlacadh; á thabhairt chun 
suntais gur gá rannchuidiú láidir ó CERT agus CETFT le réimse cuspóirí forbartha, lena 
n-áirítear príomhshruthú na haeráide agus cosaint na bithéagsúlachta i mbuiséad 2021-
2027; ag cur sonrú sna réamh-mheastacháin lena léirítear gurb ionann rannchuidiú 
CERT agus CETFT leis an bpríomhshruthú aeráide agus breis is 20 % de sprioc an 
Aontais, agus gurb ionann a rannchuidiú le príomhshruthú bithéagsúlachta agus breis is 
60 % de chuspóir an Aontais, agus dá réir sin, go meastar go gcúitíonn siad na cláir 
nach rannchuidíonn leis na spriocanna sin; á chur i bhfáth áfach gur gá na meastacháin 
sin a dheimhniú trí rianú cruinn a dhéanamh ar chaiteachas; á mheabhrú go bhfuil 
freagracht ar an Aontas a chaiteachas i leith na bithéagsúlachta a rianú chun a 
oibleagáidí tuairiscithe a chomhlíonadh faoin gCoinbhinsiún maidir leis an Éagsúlacht 
Bhitheolaíoch; á chur i bhfáth gur cheart modheolaíocht rianaithe thrédhearcach, 
chuimsitheach agus fhóinteach a ghlacadh go tapa, agus a oiriúnú más gá le linn 
athbhreithniú meántéarmach CAI, don chaiteachas a bhaineann leis an aeráid agus don 
chaiteachas a bhaineann le bithéagsúlacht araon; á thabhairt chun suntais go mbeadh 
baol ann mura mbeadh caiteachas leordhóthanach ar an aeráid agus ar an 
mbithéagsúlacht ann in 2022, mar aon le rianú iontaofa, go gcuirfí bac ar bhaint amach 
na spriocanna sin tríd an CAI reatha;

6. á chur in iúl gur geal léi bunú an chláir nua don Eoraip Dhigiteach chun aghaidh a 
thabhairt ar an mbearna infheistíochta digití reatha; ag cur béim ar an bhfíoras go 
gcuirfear feabhas, leis an gclár don Eoraip Dhigiteach, ar acmhainneachtaí digiteacha 
bunriachtanacha an Aontais trí dhíriú ar phríomhréimsí na hintleachta saorga, na 
cibearshlándála, na ríomhaireachta ardfhorbartha, an bhonneagair, an rialachais agus na 
próiseála sonraí agus a n-idir-inoibritheacht, a bhforbairt agus a n-úsáid optamach in 
earnálacha ríthábhachtacha, lena n-áirítear talmhaíocht agus an comhshaol;

7. ag ceistiú na hanailíse costais is sochair ar an gcúlchiste géarchéime reatha nár 
úsáideadh in ainneoin roinnt éileamh ar thacaíocht le linn phaindéim COVID-19; ag 
athdhearbhú a hiarrata go n-úsáidfí an cúlchiste sin i gcás suaitheadh nua ar an margadh 
nó géarchéim earnála a mbeadh baint aici le paindéim COVID-19 atá fós ar siúl; á chur 
in iúl gur geal léi an comhaontú polaitiúil chun feabhas a chur ar an gcúltaca 
géarchéime, ar thángthas air i gcreat an athchóirithe ar CBT ach á chur in iúl gur oth léi 
nár ionchorpraíodh moltaí níos uaillmhianaí ann ar thacaigh Parlaimint na hEorpa leo;

8. á mheabhrú gur leag paindéim COVID-19 béim ar an ról straitéiseach atá ag CBT i 
dtaca le géarchéim bhia a sheachaint trí bhia sábháilte, ardcháilíochta, cothaitheach agus 
éagsúil a áirithiú ar phraghsanna inacmhainne; á chur in iúl gur geal léi an méadú beag 
ar éileamh agus leithreasuithe le haghaidh idirghabhálacha sa mhargadh talmhaíochta i 
mbuiséad 2022 i gcomparáid le buiséad 2021; ag áitiú gur gá leanúint le cuid de bhearta 
géarchéime COVID-19 a thacaíonn le hearnálacha talmhaíochta agus gur gá breis cistí a 

sholáthar dóibh in 2022 chun maolú ar thionchar phaindéim COVID-19 agus chun 
pobail tuaithe a athbheochan arís go seasta chun slándáil an tsoláthair bia sa 
mheántéarma agus san fhadtéarma a ráthú; á iarraidh ar an gCoimisiún bearta 
eisceachtúla a chur chun feidhme sa bhliain bhuiséadach 2022 chun cuidiú le feirmeoirí 
géarchéim COVID-19 a shárú, ar géarchéim í a bhuail earnálacha talmhaíochta áirithe 
go trom, lena n-áirítear bláthanna, fíon, cáis agus táirgeoirí feola áirithe agus an méid 
sin a dhéanamh i gcomhréir le spriocanna fadtéarmacha sláinte agus comhshaoil na 
Straitéise ‘Ón bhFeirm go Forc’; á chur in iúl go bhfuil sí den tuairim gur cheart don 
Aontas an corrlach EUR 340 milliún a bheidh fágtha tar éis ioncam sannta a chur i 
leataobh chun na críche sin;

9. á mheabhrú go bhforáiltear le hAirteagal 174 den Chonradh ar Fheidhmiú an Aontais 
Eorpaigh do thús áite a thabhairt do limistéir thuaithe; á thabhairt dá haire, áfach, go 
meastar limistéir thuaithe faoina luach agus cistí faoin mbeartas comhtháthaithe agus 
faoi Chiste Forbraíochta Réigiúnaí na hEorpa (CFRE) á sannadh; á iarraidh, dá bhrí sin, 
ar an gCoimisiún tosaíocht níos airde a thabhairt do mhaoiniú na limistéar tuaithe faoi 
CFRE agus faoin mbeartas comhtháthaithe;

10. ag spreagadh na mBallstát, faoi Rialachán (AE) Uimh. 1307/2013 lena mbunaítear 
rialacha maidir le híocaíochtaí díreacha, arna leasú, chun íocaíochtaí díreacha faoina n-
uasteorainneacha náisiúnta a dhíriú isteach sa scéim dheonach d’fheirmeoirí beaga;

11. ag athdhearbhú na tábhachta a bhaineann le scéim scoile an Aontais chun torthaí, glasraí 
agus bainne a sholáthar chun cuidiú le leanaí aiste bia fholláin a bheith acu; á chur in 
iúl, dá bhrí sin, nach féidir léi aontú leis an moladh atá déanta ag an gCoimisiún 
tacaíocht don scéim scoile a laghdú nach mór 10 faoin gcéad, go háirithe i bhfianaise 
éifeachtaí phaindéim COVID-19 a bhí éagsúil, ach díobhálach go minic, ar shlándáil bia 
leanaí agus daoine óga, ar a nósanna cothaithe agus ar acmhainní airgeadais; á iarraidh 
ar na Ballstáit lán-úsáid a bhaint as a leithdháiltí agus tús áite a thabhairt do tháirgeadh 
inbhuanaithe, áitiúil agus ardcháilíochta;

12. á chur i bhfáth go bhfuil sé riachtanach sciar suntasach de chistí an chláir Fís Eorpach a 
leithdháileadh ar an earnáil agraibhia chun tacú le taighde agus nuálaíocht sa bhia, sa 
talmhaíocht, sa bhithgheilleagar agus san fhorbairt tuaithe chun táirgiúlacht 
talmhaíochta a fheabhsú agus chun freastal ar uaillmhianta an Chomhaontaithe Ghlais 
don Eoraip; ag tathant ar an gCoimisiún a áirithiú go mbainfidh na torthaí leibhéal na 
feirme amach; á iarraidh ar an gCoimisiún cur chuige ilghníomhaí a chur chun feidhme 
sa chlár Fís Eorpach ar bhealach éifeachtach agus praiticiúil, ionas gur féidir le 
feirmeoirí ról iomchuí a bheith acu sna cláir sin agus gur féidir leo a bheith 
rannpháirteach sa phróiseas deartha, cur chun feidhme agus scaipthe le linn shaolré an 
tionscadail; ag meabhrú na tábhachta a bhaineann le seirbhísí comhairliúcháin cuí agus 
inrochtana d’fheirmeoirí chun teicneolaíochtaí agus cleachtais úrscothacha a 
chomhtháthú, lena n-áirítear modhanna saothraithe agus póraithe, agus iomaíochas agus 
inbhuanaitheacht na hearnála a fheabhsú; á chur i bhfáth gur gá iarrachtaí a chaomhnú i 
dtaca le cothromaíocht gheografach idir na Ballstáit uile a mhéid a bhaineann le 
rochtain ar chistiú ón gclár Fís Eorpach;

13. ag tacú le síneadh a chur, tar éis an 15 Deireadh Fómhair 2021, le bearta eisceachtúla 
d'earnáil an fhíona chun cuidiú le feirmeoirí géarchéim COVID-19 a shárú, agus an 

meath atá tagtha ar an margadh mar gheall ar dhianghlasálacha leanúnacha á chur san 
áireamh; ag cur sonrú in iarmhairtí eacnamaíocha na géarchéime, a bhfuil baol ann ina 
leith go ndéanfaidh siad treochtaí tomhaltais a athrú go suntasach; ag cur béim ar an 
bhfíoras gur ghéaraigh díospóid Airbus/Boeing an damáiste eacnamaíoch a bhí á 
fhulaingt ag earnáil an fhíona ar feadh bliain go leith;

14. á chur in iúl gur oth léi conclúid Uimh. 10/2021 ón gCúirt Iniúchóirí nach bhfuil creat 
lán-éifeachtach ar bun go fóill ag an gCoimisiún chun tacú le príomhshruthú inscne i 
mbuiséad an Aontais; á chur i bhfáth a thábhachtaí atá anailísí inscne agus faireachán 
agus meastóireacht inscne san earnáil talmhaíochta chun coigeartú a dhéanamh le 
haghaidh éagothromaíochtaí; á iarraidh ar an gCoimisiún gníomhaíochtaí sonracha a 
fhorbairt chun Straitéis nua um Chomhionannas Inscne 2020-2025 a chur chun feidhme 
san earnáil talmhaíochta;

15. Bíonn ról tábhachtach ag earnálacha leochaileacha talmhaíochta i dtéarmaí 
eacnamaíocha, sóisialta nó comhshaoil; á chur in iúl go bhfuil sí den tuairim gur cheart 
tacaíocht chúpláilte dheonach do na hearnálacha sin a choinneáil ar an leibhéal céanna; 
ag cur i gcoinne laghdú an EUR 13 mhilliún arna mholadh i ndréachtbhuiséad 2022, dá 
bhrí sin;

16. á chur i bhfáth go bhfuil ceannasacht bia amach anseo ag brath go mór ar athnuachan 
glúine in earnáil na talmhaíochta; á iarraidh ar na Ballstáit na bearta tacaíochta atá ann 
cheana d’fheirmeoirí óga in 2022 a neartú i bhfianaise na heaspa athnuachana ó ghlúin 
go glúin san fheirmeoireacht, ar rud é atá ar cheann de na dúshláin is mó atá roimh 
thalmhaíocht na hEorpa faoi láthair; á iarraidh ar an gComhairle agus ar an gCoimisiún 
leibhéil tacaíochta d’fheirmeoirí a chaomhnú ar a laghad i mBuiséad Ginearálta 2022; á 
chur i bhfáth gur gá rochtain a éascú ar chomharbas talún agus feirme mar 
réamhriachtanas lárnach chun feirmeoirí óga agus nua a chumasú le dul isteach san 
earnáil; ag diúltú, dá bhrí sin, don laghdú EUR 5 mhilliún atá molta sa dréachtbhuiséad 
le haghaidh íocaíochtaí na bhfeirmeoirí óga;

17. á chur i bhfáth, i bhfianaise léirscaoileadh céimnitheach na trádála talmhaíochta agus 
gurb ann inár gcomhpháirtithe trádála do chaighdeáin éagsúla táirgthe, cleachtais 
chomhshaoil agus rialacha leasa ainmhithe, go bhfuil sé ríthábhachtach rialuithe teorann 
a neartú; á iarraidh ar an gCoimisiún faireachán a dhéanamh ar chomhaontuithe trádála 
atá ann cheana le tíortha ina bhfuil ábhair amhrais thromchúiseacha maidir le 
comhlíonadh rialacha an Aontais agus a bhí ina n-ábhar gearáin a rinneadh chuig an 
Oifig Eorpach Frith-Chalaoise (OLAF).

